
Triniaeth ac Atal
Meddyginiaethau a all helpu
Nid yw'r meddyginiaethau hyn yn addas i bawb. Gwnewch yn siŵr eich bod wedi gofyn i'ch fferyllydd am
gyngor ynghylch pa driniaeth sydd orau i chi neu'ch plentyn.

Tarwden y Traed
Taflen Wybodaeth i Gleifion

Defnyddiwch y daflen hon dim ond os yw eich fferyllydd wedi rhoi cyngor i chi am eich cyflwr neu gyflwr
eich plentyn.

Darllenwch y daflen wybodaeth i gleifion sy'n dod gyda'ch meddyginiaeth bob amser.
Os ydych chi'n pryderu am unrhyw sgil-effeithiau o driniaeth, rhowch wybod i feddyg, nyrs neu fferyllydd.
Gallwch hefyd roi gwybod am sgil-effeithiau ar ap neu wefan y Cerdyn Melyn. 

Mae tarwden y traed yn haint ffwngaidd cyffredin sy'n effeithio ar y traed. Fel arfer, mae'r haint yn dechrau
rhwng bysedd y traed ond gall ledaenu i ochrau a gwaelod y traed.
Efallai y bydd: 

darnau coslyd, gwyn neu goch rhwng bysedd y traed
darnau coch, dolurus sy’n pilio ar y traed
croen cennog, gyda phothelli bach a all gracio a gwaedu

Gall tarwden y traed ledaenu'n hawdd i bobl eraill sy'n cyffwrdd â chroen
heintiedig neu'n cerdded yn droednoeth yn yr un mannau â rhywun sydd â
tharwden y traed. 
Rydych chi'n fwy tebygol o gael tarwden y traed os oes gennych chi draed gwlyb neu chwyslyd, croen sydd
wedi'i ddifrodi ar eich traed, diabetes neu system imiwnedd wan, er enghraifft o ganlyniad i driniaeth canser
neu therapi steroid.

Mae'n debyg na fydd tarwden y traed yn gwella ar ei ben ei hun, ond dylai hufenau gwrthffyngol fel hufen
terbinafine 1% , hufen clotrimazole 1% neu hufen miconazole 2% atal y ffwngws rhag tyfu. Peidiwch â
defnyddio hufen terbinafine 1% os ydych chi'n feichiog neu'n bwydo ar y fron.

Mae'n bwysig defnyddio'r hufen am yr amser iawn, hyd yn oed os yw'r frech wedi diflannu. Golchwch a
sychwch y traed yn ofalus cyn rhoi'r hufen gwrthffyngol ar y croen heintiedig a'r ardal gyfagos.

Peidiwch â smygu neu fynd yn agos at fflamau heb eu diogelu wrth ddefnyddio'r hufen. Mae dillad a dillad
gwely sydd wedi bod mewn cysylltiad â'r hufenau yn mynd ar dân yn haws a gallent achosi llosgiadau
difrifol.

Os yw eich croen wedi llidio, efallai y bydd eich fferyllydd yn awgrymu defnyddio hufen hydrocortisone 1%
(hufen steroid) ynghyd â'r hufen gwrthffyngol i wneud eich croen yn llai coslyd, dolurus a choch.

Gwasanaeth Anhwylderau Cyffredin

https://awttc.nhs.wales/pages/download-the-yellow-card-app/
https://yellowcard.mhra.gov.uk/


Pryd i Gael Cymorth

Mwy o wybodaeth

Gofynnwch am apwyntiad gyda meddyg teulu os:
bydd y croen o amgylch ewinedd eich traed yn mynd yn goch, yn boeth ac yn boenus
byddwch chi'n dechrau gweld crawn yn dod allan o'r croen o amgylch ewin eich traed, neu fod ewin
eich troed yn mynd yn drwchus ac yn felynaidd

Gofynnwch am apwyntiad brys gyda meddyg teulu os:
bydd eich troed yn mynd yn goch iawn, yn boeth neu'n boenus
bydd y croen ar eich troed yn diferu, ffurfio cramen neu bydd crawn yn dechrau gollwng ohono 
byddwch chi wedi bod yn trin eich troed am wythnos ac nid yw wedi dechrau gwella

Os ydych chi'n poeni nad yw eich cyflwr chi neu gyflwr eich plentyn yn gwella, neu ei fod yn gwaethygu,
siaradwch â'ch meddyg teulu.

Am ragor o wybodaeth am darwden y traed neu feddyginiaeth, siaradwch â'ch fferyllydd neu edrychwch ar
y gwefannau canlynol:
GIG 111 Cymru: https://111.wales.nhs.uk/encyclopaedia/a/article/athletesfoot
Patient UK: https://patient.info/infections/fungal-infections/athletes-foot-tinea-pedis
Medicines A-Z: https://www.nhs.uk/medicines/

Mae gwybodaeth o'r adnoddau uchod wedi'i chynnwys yn y daflen hon.

Atal
I atal tarwden y traed rhag lledaenu i rannau eraill o'ch corff, neu ddod yn ôl:

dylech osgoi crafu'r croen heintiedig 
golchwch eich traed bob dydd a'u sychu'n ofalus wedyn (tapiwch yn hytrach na rhwbio), yn enwedig
rhwng bysedd eich traed
defnyddiwch dywel ar wahân ar gyfer eich traed a'i olchi'n aml
glanhewch eich dwylo ar ôl golchi'ch traed 
gwisgwch esgidiau a sanau sy'n cadw'ch traed yn oer ac yn sych, fel sanau cotwm
gwisgwch bâr ffres o sanau bob dydd
newidiwch i bâr gwahanol o esgidiau bob 2 neu 3 diwrnod
ceisiwch awyru eich traed trwy dynnu eich esgidiau a'ch sanau pan fyddwch chi gartref
ceisiwch ddefnyddio powdrau llwch gwrthffyngol - gallwch brynu'r rhain o'ch fferyllfa

Er mwyn osgoi rhoi tarwden y traed i bobl eraill:
peidiwch â cherdded o gwmpas yn droednoeth mewn mannau fel ystafelloedd newid a chawodydd –
gwisgwch fflip-fflops
peidiwch â rhannu tywelion, sanau na esgidiau gyda phobl eraill

Mae'r daflen hon hefyd ar gael yn Saesneg.  This leaflet is also available in English.

